
 
 

1 
 

 
 

Ofisina Sentral di Statistik 

Informashon: (+599 9) 724-1802 

Adrès: WTC Building, Piscaderabay z/n  

E-mail: info@cbs.cw 

Website: www.cbs.cw 

Facebook: cbscur 

Komunikado di Prensa 
 

Willemstad, 11 febrüari 2026 

 

 

Pobresa Miltidemisional pa Kòrsou ta keda mas haltu ku na 

2011  

Willemstad – For di sifranan nobo ku Ofisina Sentral di Statistik (CBS) ta publiká 

awe, ta resultá ku pobresa na Kòrsou no ta solamente un asunto di entrada. E Indèks di 

Pobresa Multidemisional (MPI) ta mustra ku un grupo kresiente di habitantenan tin 

eskases riba varios aspekto importante di bida diario, manera salú, edukashon i 

kondishonnan di bida. 

E rapòrt “Multidimensional Poverty in Curaçao: A Comparative MPI Assessment for 

2011, 2017 and 2023” ku ta trata e tópiko aki, ta disponibel riba e website di CBS: 

www.cbs.cw. 

E Indèks di Pobresa Multidimenshonall (MPI) ta mustra kon pobresa ta manifestá den 

un país. No ta wak solamente entrada, sino tambe otro partinan esensial di bida diario 

kaminda hende por eksperensiá eskases. Esakinan ta kondishonnan nesesario pa por 

biba un bida digno i di bon kalidat. Dor di e enfoke amplio aki, problemanan ku hopi 

biaha ta keda skondí ora analisá solamente entrada, ta bira mas visibel. 

MPI ta analisá pobresa riba kuater pilar prinsipal ku ta fundamental pa un bida digno: 

• Salú 

• Edukashon 

• Sosten di bida 

• Kondishonnan di biba 

Kada pilar ta konsistí di diferente indikadó, manera asistensia eskolar, kalidat di trabou, 

akseso na awa limpi i elektrisidat, i disponibilidat di ICT. Esaki ta nifiká ku kada 

aspekto (manera ICT, kalidat di trabou i otro indikadónan) ta haña un sierto peso den 

porsentahe. E resultado kombiná ku ta sali for di esaki ta forma e Indèks di Pobresa 

Multidemenshonal (MPI). 

E MPI tin sentido solamente ora ta wòrdu kompará ku otro skòr di MPI ku a wòrdu 

kalkulá usando e mesun indikadónan i pesonan. Na e komparashon aki ta konta: mas 

haltu e skòr di MPI ta, mas kas di famia ta wòrdu konsiderá komo 

multidimensionalmente  pober. 

 

Resultadonan prinsipal di e investigashon 

E porsentahe di e poblashon ku ta biba den pobresa multidimensional a subi entre 2011 

i 2023: 

• 2011: 5,4% di e poblashon 

• 2017: 9,4% di e poblashon 

• 2023: 7,9% di e poblashon 

Ounke tin un bahada na 2023 kompará ku 2017, e nivel di pobresa multidemishonal ta 

keda mas haltu ku na 2011. 

Eskasesnan persistente riba varios aspekto di bida 

Personanan ku ta multidimensionalmente pober ta eksperensiá, na promedio, falta riba 

mas o ménos un tersera parti di e aspektonan di bida ku a wòrdu investigá: 

• 2011: 30,5% 

• 2017: 30,3% 

• 2023: 31,2% 

Esaki ta indiká ku e tipo i grandura di e problemanan a keda mas o ménos igual atraves 

di e añanan. 

Skòr di MPI mas haltu ku na 2011 

E skòr total di MPI a desaroyá di e siguiente forma: 

• 2011: 1,6 

• 2017: 2,9 

• 2023: 2,5 

Despues di un subida fuerte na 2017, e skòr a baha na 2023, pero ta keda kla ku e nivel 

aktual ta mas haltu ku na aña 2011. Esaki ta nifiká ku awor tin mas hende ku promé ku 

ta enfrentá varios forma di pobresa na mes momentu.  

Kousanan prinsipal di pobresa 

• Na 2011 i 2017, kalidat di trabou (pilar sosten di bida) tabata e faktor mas 

importante. 

• Na 2023, funshonamentu físiko (salú) tabata e kontribuidó ku a hunga un rol mas 

grandi. 

• Falta di ICT ta keda un di e kontribuidónan di mas grandi durante tur e añanan 

investigá. 

Diferensianan entre geozonan i barionan 

E MPI ta varia hopi segun área. Geozonan ku e MPI mas haltu na 2023 ta: 

1. Paradijs 

2. Scharloo 

3. Wishi 

4. Otrobanda 

5. Westpunt 

Paradijs i Wishi ta kontribuí mas na pobresa total riba e isla, prinsipalmente pa motibu 

ku tin relativamente hopi hende ta biba den e geozonan aki. 

Barionan ku e MPI mas haltu ta: 

1. Vers 

2. Wishi 

3. Rif serka Otrobanda 

4. Seru Otrobanda 
5. De Savaan 

Barionan mas grandi manera Brievengat, Ser’i Papaya i Suffisant ta kontribuí mas na 
pobresa total dor di e kantidat mas grandi di e poblashon. 

Konklushonnan mas importante 

• Na 2023 tin ménos hende pober segun entrada kompará ku 2011 i 2017, pero tin 
mas hende ku ta pober multidimensionalmente. 

• Kada biaha mas kas di famia ta bira vulnerabel pa pobresa i ta eksperensiá eskases 
normal òf asta ekstremo, a pesar di ku nan entrada ta stabil. 

E resultadonan ta resaltá e importansia di un maneho ku ta mira mas ayá di solamente 
entrada, i ku ta dirigí riba varios aspekto di bida na mes un momento. 


